
20

Scicchè dunque, veddendolo arrivâ

A quell'öa... senza annunzio, e appenn-a intrôu,

Lasciâse cazze zù senza parlâ

In sce-ö primmo scambello capitôu,

Scibben che a voesse fâ l'indifferente

A s[']e sentïa vegnî mezo aççidente.

- «A cöse posso ascrive a degnazion

»De veddilo a quest'öra in ta mæ cella?»

- «Eh... se mi son vegnûo gh'é a so raxon,

»Gh'é ûn motivo, degniscima Sorella...

»Ma pur troppo ghe devo confessâ

»Che no so da che parte prinçipiâ!

»Voscià che sciâ l'é Maddre, e in conseguensa

»Sciâ deve ëse ciù de atre illûminâ

»Da-i conseggi do Çe, da l'esperienza,

»Dä virtù lungo tempo praticâ,

»Sciâ me pêu dâ ûn conseggio pe sciortî

»Da questo... no savieivo comme dî.

»Nientemeno degniscima Sorella...»

- «Sciä me spaventa! Ecce ancilla tua,

»Invoco te, nostra benigna stella. »

- «Che o Satanasso o ne gh'a misso a cöa,

»Che o l'é intröu d'arescoso in Monestê

»E che o commensa a comandâghe lê ».

